REZIME RADA

Jedan od najozbiljnijih problema današnjice je sve veće i intezivnije zagađenje okoliša, a posebno hidrosfere. Zbog toga je gotovo 1/3 čovječanstva žedna. I na prostoru Bosne i Hercegovine su slični trendovi, međutim još uvjek u pojedinim područjima postoje značajne zalihe očuvane slatke vode koja može biti upotrijebljena za uredno i kvalitetno vodosnabdijevanje te proizvodnju zdrave hrane.U procjeni kvaliteta vode značajno mjesto imaju modrozelene alge i alge u sastavu fitobentosa tekućica, te makrovegetacija kopnenih ekosistema u priobalnom pojasu. Pomenute grupe ekosistema su analizirane u cilju sticanja slike o njihovoj bioindikatorskoj vrijednosti, te o uzajamanoj vezi ekosistema kopna i vode. Istraživanja su vršena na 11 lokaliteta na Glogovskoj rijeci i njenom priobalnom pojasu na području  Bratunca, tokom različitih sezona,  u periodu od 2006-2008.godine. Tokom terenskih istraživanja vršeno je uzorkovanje vode za hemijsku anaizu koja se radila na P.M.F. u Sarajevu u centru za ekologiju i prirodne resurse, pri čemu su analizirani nitratni, fosfatni i amonij joni. Takođe na terenu je vršeno uzorkovanje fitobentosa koji je konzerviran 4%-nim formaldehidom uredno označen i pohranjen u ručne frižidere do analize odmah po uzorkovanju na P.M.F. u Sarajevu. Prilikom izrade fitocenoloških snimaka u radu je primjenjivan metod Ciriško-monpelješke škole koji kao poalzište uzima floristički sastav zajednica. Nakon završene terenske faze istraživanja prišlo se analizi fitocenoloških podataka u cilju determinacije biljnih zajednica i njihove ekološke diferencijacije. U statističkoj obradi podataka data je prednost metodama multivarijantne statističke analize (klaster analiza i korespodentana analiza). U radu su prikazani rezultati istraživanja u različitim priobalnim i poplavnim  zajednicama na istraživanom području,  te rezultati istraživanja zajednica algi. U cilju sticanja što egzaktnije slike o postojećim uslovima staništa, urađena je  i hemijska analiza vode istražvanog područja i to (nitrati, fosfati i amonij joni ), pri čemu smo došli do zaključka da vrijednosti ovih jona jako variraju od lokaliteta do lokaliteta te da na to utiču mnogi faktori a jedan od tih je ljudski. Analizom diverziteta algi utvrdili smo prisustvo veliki broj vrsta silikatnih algi te vrlo malo ostalh algi. Alge istraživanog područja pokazuju da je indeks saprobnosti i klasa boniteta vode na istraživanim lokalitetima I do II klase. Ekološko-fitocenooške karakteristike makrofitocenoza ispitivanog područja pokazuju da istraživano područje sliva Glogovske rijeke i njenih pritoka (Porječje Drine) u području Bratunca (Istočna Bosna) u fitogeografskom pogledu pripada Eurosibirsko-boreoameričkoj regiji i mezijskoj provinciji sa određenim uticajem ilirske provincije. Osnovna vegetacijska obilježja ovom prostoru daje pojas hrastovih šuma, te pojas mezijskih bukovih šuma. Na aluvijalnim nanosima i zemljištima tipa fluvisola razvijene su šume johe klase Alnetea, reda Alnetalia sa svezom Alnion glutinosae. Na nekadašnjim šumskim staništima koja su konvertovana u sekundarna, razvijene su mezofilne livade klase Molinio-Arrhenatheretea, koja se u zavisnosti od hidrotermičkog režima staništa, dubine tla i nagiba terena, diferencira na tri reda.
 Prema Ellenbergovim indeksima, floristički sastav zajednica pokazuju da su termalni uslovi  slični na cijelom istraživanom području.

Na osnovu klaster analize moguće je uočiti nekoliko grupa lokaliteta sa sličnim florističkim sastavom. Generalno možemo razlikovati higro-mezofilne šumske zajednice i poplavne zajednice sa johm, vrbom i topolom dok nešumske zajednice predstavljaju vezu između njih.

Ovom prilikom se nastojala utvrditi odnos indikatroskih vrijednosti terestričnih zajednica i zajednica algi na pojedinim lokalitetima pri čemu je utvrđeno da se na jednoj strani nalaze lokaliteti smješteni u ruralnom dijelu kroz koje protiče Glogovska rijeka bliže ušću ove rijeke u Drinu dok se na drugoj strani nalaze lokaliteti smješteni bliže izvorištu,  gdje je voda hladnija, čišća i manje opterećena antropogenim uticajima. 

Rezultati istraživanja pokazuju da ispitivani vodotoci kao i samo ispitivano područje još uvjek ima relativno dobro očuvane vodotoke i samu životnu sredinu.

